
Nafarroako Gobernuko Osasuneko kontseilariak hauxe jakinarazten du, Unión del Pueblo Navarro talde parlamentarioari atxikitako foru-parlamentari Cristina López Mañero andreak idatziz erantzuteko eginiko galderari loturik (11-25/PES-00457):
Ez dugu jakiterik zuk galdetutako pertsonetako batek izan ote zuen berririk aipatu duzun egunean adierazi nuen jazarpenagatiko salaketaren edo antzeko gertaeren inguruan; izan ere, hasiera batean, jazarpen-egoera bat salatu nahi duten pertsonek beren unitateko arduradunengana jo ezean —hori baita bide posibleetako bat— Nafarroako Ospitale Unibertsitarioko zuzendaritza-karguek ez dute zertan izan salaketa horien berri.
Izan ere, errespetua eta diskrezioa dira Ikerketa Prozedura osoan sexu jazarpenari eta/edo sexuan oinarritutako jazarpenari aurrea hartzeko eta esku hartzeko protokoloak berariaz jasotzen duen bermeetako bat, ukituriko pertsonen intimitatea eta duintasuna babesteko, baita konfidentzialtasuna ere. Printzipio horren arabera, ikerketaren fase guztietan bermatuko baita isilpean gordeko dela prozedura hasten duen pertsonak emandako informazioa. Beste alderdiari ez zaio inola ere helaraziko pertsona horrek emandako testu-informazioa, ezta zitazioa jasoko duten beste pertsonena ere.
Galdetzen zaigun kasuan, gertaeren jakinarazpena, alde batetik, idatziz egin zen —modu anonimoan, hori baita protokoloak jakinarazteko aukera ematen duen moduetako bat—, eta, bestetik, bi pertsonak Laneko Arriskuen Prebentziorako Zerbitzuko teknikari bati egindako deiekin, kontuan izanik haiek arduratzen direla jakinarazpen horiek aztertzeaz.
Laneko Arriskuen Prebentziorako Zerbitzuan jasotako salaketa ez zaio jakinarazi kargudun bati ere; salbuespen dira Osasunbidea-Nafarroako Osasun Zerbitzuaren zuzendaria, unitate horretara baitago atxikita Laneko Arriskuen Prebentziorako Zerbitzua, eta Ikerketa Batzordeko kide den kargua; izan ere, hori zabaltzea erabaki zen jakinarazitako egoera aztertzeko, Laneko Arriskuen Prebentziorako Zerbitzuko psikologoak aztertu ondotik, eta kargu hori da protokoloan aurreikusitakoa, jakinarazitako gertakariak ustez gertatu diren eremuaren arabera.
Laneko Arriskuen Prebentziorako Zerbitzuan hartutako ekintzak Protokoloan daude aurreikusita.
Jasota utziko da emandako informazioaren konfidentzialtasuna, Nafarroako Parlamentuko Erregelamenduaren 14. artikuluaren babesean parlamentariak dokumentazioa eskatzeko duen eskubidearen markoan.
Hori guztia jakinarazten dizut, Nafarroako Parlamentuko Erregelamenduaren 215. artikuluan xedatzen duena betez.

